
                               I Z V O R N I K

Sarajevo, 26.09.2024.godine                                                                                                                                                                                                      

Sud Bosne i Hercegovine u Sarajevu, u vijeću Apelacionog odijeljenja sastavljenom od sudija Mirsade Džindo, kao predsjednika vijeća, Zvjezdane Antonović i Redžiba Begića, kao članova vijeća, odlučujući o žalbi političke stranke Savez za novu politiku, sa sjedištem u Bijeljini, ul. Neznanih junaka 9-11, koju zastupa predsjednik stranke prof. dr Zoran Mastilo, izjavljenoj protiv Odluke Centralne izborne komisije Bosne i Hercegovine broj: 05-1-07-5-1968/24 od 19.09.2024. godine, o utvrđivanju odgovornosti za vođenje preuranjene izborne kampanje, u nejavnoj sjednici, održanoj dana 26.09.2022. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine, broj i datum navedeni u uvodu, i to stavom 1. utvrđeno je da je politička stranka Savez za novu politiku-SNP odgovorna što je putem društvene mreže Facebook vodila izbornu kampanju u periodu preuranjene izborne kampanje, čime je prekršila pravila ponašanja u izbornom periodu iz člana 7.1 Izbornog zakona BiH, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 3) Izbornog zakona BiH, izrečena novčana kazna u iznosu od 3.000,00 KM (tri hiljade konvertibilnih maraka). Stavom 2. je određeno da će se novčana kazna uplatiti u roku od 8 dana na račun Ministarstva finansija i trezora BiH. 

Protiv navedene odluke Centralne izborne komisije (u daljem tekstu CIK BiH) žalitelj je blagovremeno izjavio žalbu zbog visine utvrđene kazne te da žele da se obrate sa iskrenim izvinjenjem i pojašnjenjem svoje pozicije. Navode da objava na Facebook stranici Saveza za novu politiku, koja je sadržavala post u vezi očekivanja mandata njihove koalicije u Foči i davanjem podrške aktuelnom načelniku opštine, nije bila smišljenja kao dio planirane kampanje. Dalje ističu da su mala politička stranka sa skromnim brojem pristalica na društvenim mrežama, te da objava nije bila viđena ni široko rasprostranjena, o čemu govori da je samo jedan pratilac lajkovao tu objavu, iz čega proizlazi da ista nije imala značajan uticaj na javnost niti na konkurenciju. Namjera im nije bila narušavanje izbornih pravila, već da su samo greškom i iz neznanja su formulisali ovu objavu. U trenutku kada su shvatili grešku, odmah su reagovali i uklonili sadržaj sa svoje stranice. Napominju da dosada nisu bili kažnjavani, kao i da se trude da djeluju savjesno i u skladu sa zakonom. Mole za razumjevanje i oprost greške, kao i da će u budućnosti osigurati da ovakvi prekršaji ne budu dio njihovog djelovanja. 
U odgovoru na žalbu Centralna izborna komisija Bosne i Hercegovine je predložila da se žalba odbije kao neosnovana.  

Žalba nije osnovana.

Iz stanja spisa proizlazi da je CIK BiH dana 17.07.2024. godine putem e-maila od Koalicije „Pod lupom“, zaprimila prijavu sa dokazima koji se odnosi na kršenje odredbe člana 7.1 Izbornog zakona BiH ("Službeni glasnik BiH“, br. 23/01, 7/02, 9/02, 20/02. 25/02. 4/04, 20/04, 25/05. 52/05. 65/05. 77/05. 11/06. 24/06. 32/07. 33/08, 37/08, 32/10. 18/13. 7/14. 31/16. 41/20. 38/22. 51/22, 67/22 i 24/24). U istoj je navedeno da je žpolitička stranka Savez za novu politiku na svom facebook profilu dana 03.07.2024. godine objavio Sporazum o zajedničkom koalicionom nastupu na Lokalnim izborima 2024. godine u Opštini Foča, stranaka DNS Foča i Savez za novu politiku Foča. Nadalje je navedeno da Koalicija očekuje dva mandata kao i da pružaju podršku kandidatu SNSD za načelnika Opštine Foča, Milanu Vukadinoviću. 
Navedni podnesak CIK BiH je cijenila kao inicijativu za pokretanje i vođenje postupka po službenoj dužnosti u smislu odredbe člana 6.2 stav 2. Izbornog zakona koju je dostavila žalitelju na izjašnjenje. Žalitelj je u izjašnjenju naveo sve one navode koje je istakao i u žalbi, da nisu imali lošu namjeru, da su htjeli promovisati zajednički nastup i zajedničku borbu za bolji život građana Foče, kao i da su m,ala politička stranka, da nemaju mnogo pratilaca, te da po njihovoj ocjeni objava je prošla nezapaženo, kao i da se izvinjavaju za ove radnje, kao i da su7 odmah izbrisali objavu. 
Odredba člana 7.1 Izbornog zakona BiH je propisuje da je u periodu preuranjene izborne kampanje zabranjeno vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organiziranje zakonitih zvaničnih skupova organa i događaja političkih subjekata u svrhe koje nisu kampanja.
Nadalje, odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima je zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.

              Nakon uvida u kompletan spis i dostavljene dokaze, snimak objave na društvenoj mreži Facebook, te cijeneći izjašnjenje žalitelja, pravilno je CIK BiH utvrdila odgovornost političke stranke-žalitelja za kršenje odredbe člana 7.1 Izbornog zakona BiH jer je putem društvene mreže Facebook vodio izbornu kampanju u periodu preuranjene izborne kampanje. 

Naime, cijeneći sadržaj objave na društvenoj mreži Facebook „Jaka koalicija u Foči:DNS-Nenad Nešić i Savez za novu politiku. Očekujemo dva mandata. Podrška kandidatu SNSD za načelnika Opštine Foča, gosp. Milanu Vukadinoviću. Sretno svima! Vaš SNP!“.., pravilan je zaključak CIK BiH da je ovom objavom vođena izborna kampanja prije službenog početka izborne kampanje, s ciljem upoznavanja javnosti i birača u vezi koalicije. Cijeneći sadržaj objave-„Jaka koalicija“, očekujemo dva mandata, jasno proizlazi da se radi o promociji koalicije za predstojeće Lokalne izbore 2024. godine, a također i kao poziv biračima da izađu na izbore i glasaju 6.10.2024. godine za tu koaliciju. Osim toga iz podrške se vidi da je data i podrška kandidatu SNSD, odnosno da se promoviše kandidat SNSD za načelnika, što također predstavlja jedan od programskih ciljeva koalicije. 
Žalbeni navodi o broju lica koji su lajkali njihovu objavu, kao i da su odmah shvatili svoju grešku i obrisali objavu, nema uticaja na pravilnost i zakonitost pobijane odluke CIK BiH. Naime, broj lajkova na društvenim mrežama ne može biti opredjeljujući faktor za utvrđivanje odgovornosti jer utvrđena činjenica da je objava izvršena na facebook profilu žalitelja prije početka zvanične izborne kampanje predstavlja povredu iz člana 7.1 Izbornog zakona BiH. 

Pravilno je utrđena visina izrečene novčane kazne u iznosu od 3.000,00 KM primjenom odredbe člana 19.9 stav 1. Izbornog zakona BiH. Navedena odreba propisuje novčanu kaznu zbog vođenja preuranjene kampanje u rasponu od 3.000,00-30.000,00 KM. Kako je žalitelju izrečena novčana kazna u iznosu od 3.000,00 KM, radi se o minimalnoj kazni propisanoj zakonom, i sa kojom će se postići svrha kažnjavanja. 
Iz svih izloženih razloga ovo vijeće je osporenu odluku, ocijenilo u potpunosti pravilnom i zakonitom, slijedom čega je žalbu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.                                                                                                                                                              
     Predsjednik vijeća

Sudija

